
Plana Gàidhlig Sgrùdairean Foghlaim na Banrigh (HMIE)
Tha Sgrùdairean Foghlaim na Banrigh (HMIE) air an dreach Plana Gàidhlig aca fhoillseachadh airson co-chomhairleachadh. Tha HMIE a’ tuigsinn an cuideachadh deatamach agus gun choimeas a tha Gàidhlig air a thoirt don bheatha chultarach shaidhbhir agus eadar-mheasgte ann an Alba. San ro-ràdh don Phlana Gàidhlig, thuirt Greum Dòmhnallach, Àrd Sgrùdaire na Banrigh, gu bheil ‘HMIE dealasach ann an dèanamh cinnteach gum bi cothrom aig luchd-ionnsachaidh de gach aois air Curraicealam airson Sàr-mhathais tro mheadhan na Gàidhlig. Bidh HMIE a’ cleachdadh sgrùdadh agus a’ roinneadh deagh chleachdadh leis an amas a bhith a’ feabhasachadh ionnsachadh sna sgoiltean agus ann an suidheachaidhean eile. Tha HMIE dealasach cuideachd ann a bhith a’ leasachadh tuigse nas farsainge air a’ chultar Ghàidhlig’.

Tha am Plana a’ moladh cheumannan air meudachadh ann an cleachdadh na Gàidhlig a bhrosnachadh ann an ceithir prìomh raointean:  
· Dearbh-aithne
· Conaltraidhean
· Foillseachaidhean
· Luchd-obrach
Tha na ceumannan a tha air am moladh a’ gabhail a-steach gluasad gu dearbh-aithne chorporra dà-chànanach; a’ dèanamh trèanadh sa chànan Ghàidhlig fosgailte do luchd-obrach; fàilteachadh air cleachdadh na Gàidhlig anns na conaltraidhean uile; meudachadh air an àireamh de phrìomh sgrìobhainnean a bhios rim faotainn ann an Gàidhlig; agus a’ cur taic ri luchd-teagaisg/òraidichean Gàidhlig tro cho-labhairtean cunbhalach agus foillseachaidhean a bhios a’ brosnachadh fèin-luachadh. 
Tha mòran de ghnìomhachdan HMIE a th’ ann mar-thà a’ cuideachadh luchd-obrach aig a bheil uallach airson foghlam Gàidhlig gus fèin-luachadh a chleachdadh airson feabhas a thoirt air builean chloinne agus dhaoine òga, smaoineachadh agus cleachdadh proifeiseanta a leudachadh agus meòrachadh is dealas a thaobh leasachaidh a bhrosnachadh. Cumaidh an cleachdadh seo a’ dol le taic tro bhith a’ solarachadh prìomh sgrìobhainnean HMIE ann an Gàidhlig.  Thuirt Frank Crawford, Àrd-sgrùdaire na Banrigh, ‘Le taic maoineachaidh bho Bhòrd na Gàidhlig, tha HMIE air raon de chomhairle agus stiùireadh fhoillseachadh ann an Gàidhlig co-cheangailte ri Slighe gu Sàr-mhathais.  An-dràsta fhèin tha HMIE a’ toirt gu buil sreath de fhiolmaichean goirid à seòmraichean-teagaisg tro mheadhan na Gàidhlig, gus cothrom a thoirt do luchd-obrach an co-roinneadh agus meòrachadh air am modhan cleachdaidh.  Cuidichidh na foillseachaidhean agus na goireasan sin le cleachdadh na Gàidhlig ann an deasbadan proifeiseanta mar a bhios luchd-teagaisg a’ dol an sàs ann am fèin-luachadh. Bheir iad taic cuideachd do bhuill sgiobaidhean sgrùdaidh fhad ‘s a bhios iad a’ dol an sàs ann an còmhradh proifeiseanta le luchd-teagaisg agus daoine eile, agus ag adhartachadh feabhas ann an ionnsachadh na Gàidhlig. Tha dreach Plana Gàidhlig HMIE mar chomharra air ar dealas a thaobh meudachadh air cleachdadh na Gàidhlig a bhrosnachadh.’
Tha HMIE taingeil do Bhòrd na Gàidhlig airson an cuid taic ann a bhith a’ toirt air adhart iomairtean Gàidhlig.  Tha sinn air leth toilichte cuideachd gun robh cothrom againn a bhith ag obair ann an com-pàirteachas le Ionnsachadh agus Teagasg Alba agus Ùghdarras Theisteanais na h-Alba gus dèanamh cinnteach gu bheil na trì Planaichean Gàidhlig a’ soilleireachadh agus a’ toirt buannachd do leasachaidhean Gàidhlig. 
Faodar beachdan agus freagairtean do Dhreach Plana Gàidhlig HMIE a dhèanamh gu HMIE, Taigh Longman, Rathad Longman, Inbhir Nis IV1 1SF.  Tha an co-chomhairle a’ ruith gu 27 Samhain 2009.

NOTA NEACH-DEASACHAIDH
Tha leth-bhric den aithisg iomlan rim faotainn air làrach-lìn HMIE  www.hmie.gov.uk 

no le bhith a’ gliogadh air a’ cheangal seo  http://www.hmie.gov.uk/Publications.aspx
Deasga Mheadhanan HMIE, Fòn: 07900 678426

